
యరయంగ మఱికొన్ని యాసతీపతుల 

పరమలీలలకుఁ బాల్పడియుండు నెపుడు 

దివ్యసౌందర్యులు దివ్యవిగ్రహులు 

నవ్యయు లగుపౌరు లచట నుండుదురు 

అలదివ్యనగరమార్గాంతరసీమ 

నలఘువైభవముల కాలయం బగుచు 

నయ్యబ్జనాభుని యనుకంప కెపుడు 

నెయ్య మై సౌరభానీకంబుతోడ 

లీయ మై పద్మమేలిమిచూపు వోలెఁ 

దీయ మై యైరమ్మదీయమో నాఁగఁ 

దళుకొత్తు సరసి సంతతవికాసములఁ 

జెలువొందు కనకరాజీవబృందములఁ 

దులగించు నపరంజితొగలమానికపుఁ 

గలువలతేనియల్ గమిచి సొంపెక్కి 

షట్పదంబులు వింతసరణు లేర్పడఁగ 

షట్పదఝంకృతుల్ సలుప నెంతయును 

నలనొప్పు నలసరోవరముచెంగటను 

గొలఁది మీఱిన బిల్వకుంభినీజంబు 

అవిరళశాఖాత్రయంబుతో సోమ 

సవనంబు నా హేమచలదళం బమరు

